
ABSTRAK 

  
Kajian awal ini bertujuan untuk meneroka bagaimana penglibatan belia India Malaysia dalam fandom 

Gelombang Korea (Hallyu) melalui platform media digital menyumbang kepada pembentukan 

kesepaduan sosial rentas etnik. Fokus kajian ini berasaskan kepada persoalan berkaitan jurang 

perpaduan sosial serta cabaran peminggiran yang sering dihadapi oleh kumpulan minoriti dalam konteks 

masyarakat majmuk di Malaysia. Fenomena Gelombang Korea sebagai bentuk budaya popular 

transnasional dilihat bukan sahaja sebagai medium hiburan, malah berpotensi berfungsi sebagai ruang 

interaksi sosial yang merentasi batasan etnik dan budaya. Kajian ini menggunakan reka bentuk kajian 

kes kualitatif dengan pendekatan temu bual mendalam separa bersama belia India Malaysia berumur 

antara 18 hingga 30 tahun yang aktif terlibat dalam fandom Gelombang Korea di pelbagai lokasi di 

Malaysia. Pemilihan informan dibuat menggunakan teknik persampelan bertujuan dan snowball, 

manakala data dianalisis menggunakan kaedah analisis tematik. Hasil kajian mendapati bahawa 

platform media digital berperanan sebagai pengantara utama yang menghubungkan peminat daripada 

latar belakang etnik berbeza. Wacana dan amalan komunikasi dalam fandom berfungsi sebagai agen 

peneutralan etnik, sekali gus memupuk interaksi rentas etnik yang lebih positif dan menggalakkan 

pembentukan rasa kekitaan. Kesimpulannya, kajian ini menunjukkan bahawa penglibatan dalam fandom 

Gelombang Korea berfungsi sebagai pemangkin kepada integrasi sosial belia India Malaysia serta 

menyumbang kepada pengukuhan kesepaduan sosial dalam konteks masyarakat berbilang kaum. 

Kata kunci: Gelombang Korea (Hallyu); Fandom digital; Kesepaduan sosial; Belia India Malaysia; 

Mediatisasi. 

 

 

ABSTRACT 
 

This preliminary study aims to explore how the engagement of Malaysian Indian youth in Korean Wave 

(Hallyu) fandom through digital media platforms contributes to the formation of cross-ethnic social 

cohesion. The focus of this study is based on issues related to social unity gaps and the challenges of 

marginalisation often faced by minority groups within the context of Malaysia’s multicultural society. The 

Korean Wave phenomenon, as a form of transnational popular culture, is viewed not only as a medium of 

entertainment, but also as having the potential to function as a social interaction space that transcends 

ethnic and cultural boundaries. This study employs a qualitative case study through semi-structured in-

depth interviews with Malaysian Indian youth aged between 18 and 30 who are actively involved in 

Korean Wave fandom across various locations in Malaysia. Informants were selected using purposive 

and snowball sampling techniques, while the data were analysed using thematic analysis. The findings 

indicate that digital media platforms function as key mediators that connect fans from different ethnic 

backgrounds. Discourse and communication practices within fandom act as agents of ethnic 

neutralisation, thereby fostering more positive cross-ethnic interactions and encouraging the formation of 

a sense of belonging. In conclusion, this study shows that engagement in Korean Wave fandom functions 

as a catalyst for the social integration of Malaysian Indian youth and contributes to the strengthening of 

social cohesion within a multicultural society. 

 

Keywords: Korean Wave (Hallyu); Digital Fandom; Social Cohesion; Malaysian Indian Youth; 

Mediatization. 
 

1. Pengenalan 

 

Dalam masyarakat kini, memahami kesepaduan sosial dalam kalangan belia adalah sangat 

penting. Hubungan, interaksi dan kepercayaan dalam komuniti belia membentuk nilai dan 

tingkah laku kolektif mereka. Dengan globalisasi dan ketersambungan digital yang pesat, media 

dan budaya popular memberi kesan terhadap pembentukan kesepaduan sosial belia. Kajian ini 

bertujuan untuk meneroka hubungan multidimensi untuk memahami bagaimana belia India di 

Malaysia melihat dan berunding kesepaduan sosial dalam era digital, melalui platform media dan 

budaya popular. 

Sejajar dengan usaha ini, menurut Pertubuhan Bangsa-Bangsa Bersatu (2013), 

kesepaduan sosial adalah konsep pelbagai dimensi yang merangkumi ketersambungan sosial, 

perpaduan dan kepercayaan. Negara seperti Malaysia yang meraikan kepelbagaiannya, majoriti 

masyarakat didapati hanya berpuas hati secara sederhana dengan pencapaian tahap kesepaduan 

sosial semasa, menunjukkan bahawa jurang perpaduan masih wujud (Riki, 2023). Maka, 

pembinaan dan pemeliharaannya penting untuk kestabilan masyarakat. Sebaliknya, kesepaduan 

sosial yang lemah boleh menyebabkan kurangnya rasa kekitaan, ketaksamaan peluang, kurang 

kepercayaan terhadap institusi, dan ikatan sosial yang rapuh. Dalam konteks Malaysia, 

kesepaduan sosial menggambarkan hubungan masyarakat Malaysia yang terdiri daripada 

berbilang etnik telah hidup aman damai, stabil dan harmoni. Pencetusan tragedi 13 Mei 1969 

telah menyedarkan rakyat Malaysia kepentingan kesepaduan sosial. Sejak itu, kerajaan 

berkomited untuk menangani isu perpaduan, di mana langkah permulaannya adalah dengan 

menubuhkan Kementerian Perpaduan Negara pada 10 Mac 2020 sebagai badan 

bertanggungjawab agenda perpaduan negara (Kementerian Perpaduan Negara, 2021). Darwes 

(2020) menjelaskan bahawa rakyat Malaysia yang berbilang etnik mempunyai identiti sendiri 

yang unik, walaubagaimanpun perbezaan ideologi dan pemikiran tidak menjadi penghalang 

kesatuan dan keharmonian. 

Masyarakat India di Malaysia bermula sejak zaman penjajahan lagi, terutamanya 

keturunan India Selatan yang dibawa masuk sebagai buruh oleh kerajaan British, yang telah 

menyumbang kepada pembangunan ekonomi dan budaya Malaysia. Masyarakat India 

ditempatkan bekerja di sektor perladangan, hasil pengasingan buruh berdasarkan etnik oleh 

British. Kajian lepas menunjukkan Dasar Pembangunan Nasional (DPN) sebagai salah satu 

usaha kerajaan untuk membawa akses sama rata kepada rakyat Malaysia tetapi ia tidak memberi 

kesan yang ketara kepada pembangunan masyarakat India (Maartandan, 2024). Beberapa 

cabaran utama yang dihadapi oleh belia India di Malaysia ialah peminggiran dan kekurangan 

peluang yang menyebabkan konservatisme dan tumpuan kepada pemeliharaan budaya sendiri. 

Oleh itu, mereka lebih memberi tumpuan kepada kesepaduan sosial dalaman dan bukannya di 

luar komuniti (Braema, 2019). 

Gelombang Korea yang lebih dikenali sebagai Korean Wave atau Hallyu merupakan 

suatu fenomena di mana budaya Korea disebarkan dan diterima oleh orang ramai di seluruh 

dunia yang meliputi pelbagai jenis aspek seperti muzik, tarian, fesyen dan hiburan. Istilah Hallyu 

pada awalnya diperkenalkan di China pada tahun 1999-an untuk merujuk kepada pembangunan 

dan penyebaran budaya Korea di China. Menjejak kembali permulaan Gelombang Korea 

membawa kepada drama Korea bertajuk “What Is Love All About” yang menjadi popular dalam 

kalangan penonton di China dan Taiwan. Sejak kelangsungan tersebut, fenomena dan 

perkembangan gelombang Korea semakin besar di negara-negara Asia (Kim 2007; Lee 2011). 
Saad (2020) turut menjelaskan pengaruh Gelombang Korea dalam landskap pemasaran, di mana 

pengguna di Malaysia cenderung menunjukkan minat yang lebih tinggi untuk membeli produk 

kecantikan yang menggabungkan elemen Korea dalam pembungkusan, seperti penggunaan 

tulisan Hangul atau model Korea, walaupun produk tersebut sebenarnya dihasilkan oleh 

usahawan Bumiputera. Kajian lepas menerangkan walaupun penerimaan gelombang Korea di 

negara Asia adalah sama pada awalnya, tetapi mendapati bahawa setiap negara mempunyai ethos 

yang berbeza yang memberi tindak balas yang berbeza tanpa mengira kategori. 

Kebanyakan kajian lepas mengenai Gelombang Korea di Malaysia merangkumi 

kumpulan etnik Melayu dan Cina. Seringkali, kajian lepas menggunakan “Pengguna Malaysia” 

atau “Wanita Malaysia” tanpa menyatakan latar belakang etnik. Dari pemerhatian pengkaji, 

kajian lepas yang khususnya meneroka dimensi Gelombang Korea dalam kalangan masyarakat 

India Malaysia adalah kurang. Oleh itu, kajian ini bertujuan untuk merapatkan jurang dalam 

memahami faktor-faktor yang menyumbang kepada kesepaduan sosial dalam kalangan belia 

India Malaysia dalam suasana Gelombang Korea. Kajian ini bertujuan untuk mengenal pasti 

interaksi sosial khusus dan dinamik komuniti yang didorong oleh Gelombang Korea. 

 

Persoalan Kajian 

 

1. Bagaimanakah platform digital media menjadi pengantara penglibatan belia India 

Malaysia dengan Gelombang Korea?  

 

2. Apakah ciri-ciri komunikasi dan wacana fandom Gelombang Korea yang dipupuk oleh 

belia India Malaysia melalui platform media digital ini? 

3. Bagaimanakah penglibatan Belia India Malaysia dalam fandom Gelombang Korea 

menyumbang kepada pembentukan kesepaduan sosial rentas etnik? 

 

Objektif Kajian 

 

1. Meneroka peranan platform media digital sebagai pengantara penyertaan dan penglibatan 

belia India Malaysia dalam fandom Gelombang Korea.  

 

2. Mengenal pasti ciri-ciri komunikasi dan wacana fandom Gelombang Korea yang dipupuk 

oleh Belia India Malaysia melalui platform media digital. 

 

3. Memahami penglibatan Belia India Malaysia dalam fandom Gelombang Korea terhadap 

pembentukan kesepaduan sosial rentas etnik. 

 

2. Tinjauan Literatur 

 

2.1 Pemahaman kesepaduan sosial 

 

Manca (2024) merujuk kesepaduan sosial sebagai perpaduan antara kumpulan dalam 

masyarakat. Ia mengenal pasti dua dimensi utama: rasa kekitaan sesebuah komuniti dan 

hubungan antara ahli dalam komuniti itu sendiri. Kesepaduan sosial dirujuk sebagai penghubung 

ahli-ahli masyarakat yang menggambarkan keterkaitan sosial, perpaduan dan kepercayaan di 

kalangan individu, dalam dan merentas komuniti dan organisasi, dan dalam masyarakat 

umumnya. Kesepaduan sosial ialah dimensi pelbagai peringkat yang melibatkan kajian tentang 

sikap, tingkah laku dan hasil individu, kumpulan, komuniti, institusi, dan kumpulan yang lebih 

besar seperti negara (Samuel, 2023). Jenson (2010) menerangkan menurut Berger-Schmitt 

kesepaduan sosial terdapat dua dimensi dalam konsep ini iaitu yang pertama (1) dimensi 

ketidaksamaan untuk mempromosikan peluang sama rata dan mengurangkan jurang perbezaan, 

dan kedua (2) dimensi modal sosial untuk mengetatkan perhubungan dan interaksi sosial. 

Kesepaduan sosial mengelakkan elemen “homogeneity” untuk menyatukan dan mempromosikan 

kepelbagaian. Konseptual terkini tentang perpaduan sosial dalam konteks masyarakat Barat 

menunjukkan bahawa ia boleh dianggap mempunyai lima dimensi: 1)rasa kekitaan, 

2)keterangkuman, 3)penyertaan, 4)pengiktirafan dan 5)legitimasi (Berger-Schmitt 2000; Berger-

Schmitt & Noll 2000; Khoo 2000). Begitu juga di malaysia, terdapat enam dimensi di mana 

dimensi keenam adalah kesamaan (Indeks Perpaduan Nasional, 2022) 

Sejak kemerdekaan Malaysia, pelbagai dasar yang diperkenalkan dengan objektif 

membina kesepaduan sosial sosial. Antara dasar yang diperkenalkan adalah Dasar Ekonomi Baru 

(DEB), Dasar Pembangunan Nasional,  Dasar  Kebudayaan  Kebangsaan, Dasar   Pendidikan   

Negara, konsep 1Malaysia dan Malaysia MADANI telah diperkenalkan untuk membina 

kesepaduan sosial dan menggalakkan perpaduan nasional (Ismail, 2024). Walaupun terdapat 

banyak dasar yang menekankan pencapaian perpaduan sosial, namun pencapaian tahap 

perpaduan dalam kalangan rakyat Malaysia bagi tahun 2022 adalah hanya sederhana, iaitu nilai 

indeks sebanyak 0.629. Berdasarkan laporan yang sama, terdapat pelbagai kategori yang 

mempengaruhi defisit sosial tetapi kajian ini hanya memfokuskan kepada pengaruh defisit sosial 

mengikut etnik. Etnik Melayu mencatatkan sembilan faktor pengaruh di mana etnisiti merupakan 

pengaruh yang tertinggi. Bagi etnik Cina dan etnik India, pendidikan adalah kategori pengaruhi 

yang tertinggi dalam defisit sosial (Indeks Perpaduan Nasional, 2022). Shamsul (2014) 

menyatakan bahawa Malaysia merupakan salah satu negara di mana nilai kesepaduan sosial 

adalah kuat di kalangan masyarakat yang berbeza latar belakang. Malaysia, negara yang dibentuk 

dengan menyatukan pelbagai kaum memberi tumpuan yang ketara untuk mencapai perpaduan 

sosial bagi menjamin keamanan negara.  

Shamsul (2014) menerangkan konsep authority-defined dan everyday-defined yang 

menerangkan hierarki di Malaysia. Authority-defined, seperti namanya menjelaskan perspektif 

khalayak berkuasa dan berautoriti dan sebaliknya, everyday-defined menjelaskan perspektif 

khalayak ramai dalam isu yang sama. Secara umumnya, authority-defined dikaitkan dengan 

kuasa dan legitimasi yang formal, manakala everyday-defined berkaitan dengan amalan sosial 

rutin dan interaksi yang membentuk kehidupan seharian. 

 

2.2 Perkembangan Gelombang Korea di Malaysia 

 

Seperti mana Gelombang Korea berkembang di negara Asia yang lain, Malaysia tidak 

ketinggalan dalam fenomena dunia ini. Kajian ini memfokuskan kepada perkembangan fandom 

Gelombang Korea dalam kalangan rakyat Malaysia. Siti (2021) menerangkan bahawa pada 

awalnya gelombang Korea ini tidak terlepas daripada menerima tindak balas daripada kumpulan 

anti-Hallyu yang mendakwa sedemikian fenomena ini memberi kesan negatif kepada budaya 

sedia ada di Malaysia. Loke dan Bahiyah Omar (2020) menegaskan gelombang Korea telah 

mendapat pengikut yang ramai di Malaysia, khususnya dalam kalangan generasi muda. Maka, 

penerimaan produk budaya Korea menunjukkan peningkatan yang tinggi. Begitu juga, Lee 

(2020) menyatakan sejak kebelakangan ini popularity gelombang Korea di seluruh dunia 

menggambarkan imej positif yang pada masa yang sama menyakinkan rakyat Malaysia dalam 

penggunaan produk budaya Korea. 

Pada tahun 2015, akhbar-akhbar Malaysia mula menyuarakan kebimbangan tentang 

pengaruh K-Pop terhadap budaya tempatan dan nilai-nilai Islam, khususnya melibatkan belia 

wanita Melayu. Perbincangan hangat meletus di Astro Awani, Utusan Malaysia, Harian Metro, 

Sinar Harian, dan Kosmo Online, menonjolkan tindak balas terhadap fandom K-Pop selepas 

acara seperti konsert B1A4. Artikel-artikel seperti “Rebahlah sebagai Srikandi Bukan Kerana 

Ketampanan Artis K-pop” (Ezaruddin Abd. Rahman, 2015) dan “Fanatik K-pop makan diri” 

(Kosmo, 2015) mempersoalkan implikasi budaya K-Pop terhadap identiti tradisional Melayu. 

Laporan seterusnya, seperti majlis memperingati Jonghyun di Dataran Merdeka (Aref 

Omar, 2017) dan kritikan terhadap amalan perkabungan berlebihan (Muhammad Shamsul Abd 

Ghani, 2017), menekankan persepsi interaksi antara pemujaan selebriti dan nilai-nilai tempatan. 

Laporan Berita Harian “Risiko CWS Akibat Fanatik Kpop mula mengaitkan peminat-peminat 

Korea tanah air dengan Sindrom Memuja Selebriti” (Rashiqah Ilmi Abd Rahim, 2016) turut 

membangkitkan kebimbangan mengenai Sindrom Pemujaan Selebriti (Celebrity Worship 

Syndrome). Naratif-naratif ini secara kolektif membingkaikan pemeriksaan kritikal tentang 

bagaimana belia wanita Melayu berinteraksi dengan budaya pop Korea dan potensi kesannya 

terhadap ekspresi budaya dan agama mereka. 

2.3 Teori Mediatisasi dan budaya 

 

Yeung (2023) melaporkan bahawa platform media sosial dan tapak perkongsian video, seperti 

YouTube dan TikTok, telah memainkan peranan penting dalam menyebarkan gelombang Korea 

pada skala global.  Huang (2016) menerangkan dapatan daripada buku “Hallyu 2.0: The Korean 

Wave in the Age of Social Media” oleh Sangjoon Lee dan Abe Markus Norne di mana Hallyu 

2.0 atau lebih dikenali sebagai Hallyu era baru mengamalkan integrasi antara teknologi 

maklumat dan komunikasi (ICT) dengan kandungan budaya dalam proses pengeluaran, 

pengedaran dan penggunaan. Akibatnya, ini menyerlahkan trend belia yang semakin meningkat 

menggunakan media sosial untuk menggerakkan orang lain yang berkongsi minat mereka, yang 

membawa kepada penyertaan aktif dalam acara luar talian seperti pesta jalanan dan acara K-Pop. 

Ini menekankan kepentingan memahami proses pengantaraan dalam kalangan peminat, di mana 

media sosial berfungsi sebagai ejen tindakan yang penting. 

Hjavard (2008) menerangkan bahawa secara umumnya meditisasi adalah teori 

menerangkan pengaruh media terhadap sosial dan budaya. Pada awalnya, teori ini digunakan 

hanya untuk menerangkan fenomena komunikasi aspek politik tetapi sekarang teori ini boleh 

diguna pakai dan sesuai untuk menerangkan aspek sosial dan budaya juga. Schulz (2004) 

membentangkan teori mediatisasi dan budaya sebagai empat proses yang mengembangkan 

interaksi dan komunikasi antara manusia. Proses pertama dimulakan dengan memperluaskan 

kebolehan komunikasi manusia dalam masa dan ruang; kedua, dimana media menggantikan 

aktiviti sosial yang sebelum ini berlaku secara bersemuka. Ketiga, media menghasut 

penggabungan aktiviti seperti mana komunikasi bersemuka digabungkan dengan komunikasi 

pengantara, dan media menyusup ke dalam kehidupan seharian. Akhirnya, pelbagai sektor yang 

berbeza melaksanakan penyesuaian untuk menampung penilaian, format dan rutin media. 

Döveling et al. (2018) telah membuktikan bahawa fandom sangat bergantung pada media 

dan proses mediatisasi untuk menyebar dan meluaskan kumpulan mereka secara global. 

Penemuan ini mengukuhkan hujah dalam kertas kerja mengenai penggunaan rangka kerja 

mediatisasi sebagai cara untuk memahami dengan lebih mendalam budaya belia dan peranan 

media sosial dalam mencipta dunia fandom yang dimediasi. Sebelum ini, Wojtkowski (2017) 

menyatakan bahawa teori mediatisasi menawarkan laluan baharu untuk memahami dinamik 

pengajian media dan komunikasi dalam dunia kontemporari. Turner (2016) pula mencadangkan 

bahawa teori mediatisasi menyediakan perspektif alternatif untuk mengkaji hubungan antara 

media dan masyarakat, dengan tumpuan khusus kepada perubahan yang berlaku dalam sosiologi 

masyarakat akibat teknologi komunikasi dan media. 

Kerangka Teori dan Konseptual 

 

 

Rajah 1: Kerangka Teori 

 

Berdasarkan Rajah 1, kerangka teori Hepp menerangkan bagaimana media 

mempengaruhi komunikasi budaya dan interaksi sosial dari semasa ke semasa. Terdapat tiga 

dimensi yang difokuskan iaitu sosial, ruang dan temporal. Pada masa yang sama, terdapat 

perubahan budaya yang dicirikan oleh individualisasi, deteritorialisasi, dan perantaraan. Sejak 

beberapa dekad, budaya kebangsaan yang berteraskan ruang media massa telah berkembang 

menjadi bidang budaya pelbagai, kerana mediatisasi dan perubahan budaya secara aktif yang 

mempengaruhi satu sama lain dalam proses ini (Hepp, 2009). 

 

https://doi.org/10.17576/jws.v10i1.702


JURNAL WACANA SARJANA 

Volume 10(1) April 2026: 44-60; e-ISSN 2600-9501 

DOI: https://doi.org/10.17576/jws.v10i1.702 

51 

 

 

Rajah 2: Kerangka Konseptual 

 

Berdasarkan kerangka teori Hepp, kajian ini berkonsepkan fandom Gelombang Korea 

dalam kalangan belia India di Malaysia sebagai produk transformasi budaya oleh media digital. 

Platform media sosial berfungsi sebagai ruang mediatisasi yang menggalakkan penyertaan dan 

penglibatan, serta perhubungan belia dengan kandungan budaya Korea. Dimensi pengantaraan 

sosial dicerminkan dalam amalan komunikasi fandom seperti penggunaan bahasa, wacana 

peminat, dan interaksi dalam talian yang memupuk ekspresi budaya yang dikongsi dan identiti 

hibrid. Selain itu, deteritorialisasi budaya terbukti apabila penyertaan fandom memupuk 

persefahaman merentas etnik dan perpaduan sosial. Maka, kerangka konseptual menerangkan 

fandom digital bukan sahaja sebagai hiburan tetapi sebagai ruang komunikasi yang 

menggalakkan pengantaraan budaya dan perpaduan sosial dalam kalangan masyarakat belia 

Malaysia yang pelbagai. 

 

3. Metodologi dan Kawasan Kajian  

 

3.1 Tata Cara Pengumpulan Data 

 

Reka Bentuk Kajian 

 

Reka bentuk yang digunakan dalam kajian ini adalah reka bentuk kajian kes kualitatif. Pengkaji 

menggunakan pendekatan kualitatif melalui temubual mendalam. Turner (2010) menjelaskan 

bahawa kaedah temu bual mendalam dapat memperoleh pengalaman dan pandangan peserta 

terhadap sesuatu topik tertentu. Zhijie (2025) Temu bual mendalam bertujuan untuk meneroka 

pengalaman hidup serta corak tingkah laku kumpulan sosial tertentu melalui perbualan secara 

mendalam dengan para peserta. Kaedah kualitatif ini digunakan untuk menyiasat proses yang 

mendasari fenomena tertentu serta menjana pengetahuan dan cadangan bagi tujuan penyelesaian 

masalah. 

 

Populasi Kajian  

 

Definisi belia iaitu Youth sering kali berubah mengikut faktor demografi, kewangan, ekonomi 

dan sosiobudaya. Menurut United Nations (2013) belia dikategorikan sebagai masyarakat yang 

berumur lima belas ke dua puluh empat tahun. Namun, dalam konteks negara Malaysia, setakat 

ini belia dikategorikan dalam lingkungan umur lima belas ke empat puluh tahun sejak Akta 

Pertubuhan Belia dan Pembangunan Belia (Akta 688) diperkenalkan (CommonLII, 2006). 

Menteri Belia dan Sukan, Yang Berhormat Hannah Yeoh memperkenalkan had umur belia baru 

yang dikurangkan kepada lima belas ke tiga puluh tahun dan akan dikuatkuasakan pada  1 

Januari 2026. Kajian ini memfokuskan kepada belia berumur lapan belas ke tiga puluh tahun 

berdasarkan Akta Umur Dewasa 1971 yang mengiktirafkan belia berumur lapan belas tahun 

sebagai dewasa yang mampu membuat keputusan sendiri. Dalam konteks kajian ini, pengalaman 

peminat Korean Wave adalah pada tahap maksimum apabila seseorang mencapai had umur 

dewasa dan mampu membuat keputusan sendiri yang mempengaruhi pilihan gaya hidup mereka. 

 

Saiz Sampel 

 

Kelvin (2022) mendapati bahawa dalam artikel kajian yang dikaji, jumlah informan yang paling 

sedikit adalah seramai sepuluh orang dan jumlah kutipan tertinggi adalah seramai 102 orang. 

Hennick (2022) mendapati kajian dengan populasi homogen mencapai ketepuan data dengan 

julat sembilan ke tujuh belas temu bual. Ketepuan ditakrifkan sebagai titik di mana tiada lagi 

data tambahan yang boleh membangunkan sifat kategori (Glaser dan Strauss 1976, Saunder et.al 

2017). Hennick (2016) membincangkan parameter ketepuan dipengaruhi oleh faktor lain seperti 

strategi persampelan, di mana pensampelan homogen yang memfokuskan kepada kedalaman 

memerlukan sampel yang lebih kecil untuk ketepuan. Sebaliknya, pensampelan heterogen yang 

memfokuskan pada keluasan memerlukan bilangan sampel yang lebih besar untuk mencapai titik 

tepu. Berdasarkan perkara ini, kajian kualitatif ini menyasarkan untuk mendapatkan seramai lima 

belas orang informan melalui kaedah temu bual mendalam. Kajian ini menggunakan strategi 

pensampelan homogen yang memfokuskan kepada kumpulan infomen yang hanya aktif 

mengikut Gelombang Korea.  

 

Kaedah Pensampelan 

 

Teknik persampelan bertujuan juga dikenali sebagai “judgement sampling”, seperti namanya ia 

merupakan satu teknik di mana pengkaji sengaja memilih informan berdasarkan cir-ciri tertentu 

yang dimiliki oleh informan (Tongco, 2007). Ahmad (2025) menjelaskan bahawa persampelan 

bertujuan mempunyai ciri-ciri fleksibiliti, induktif dan prinsip koheren inkuiri kualitatif. Kajian 

ini menggunakan teknik persampelan bertujuan di mana ciri-ciri informan adalah seperti: a)Etnik 

India b)Kewarganegaraan Malaysia c)Lapan belas tahun ke tiga puluh tahun d)Peminat 

Gelombang Korea. Pengkaji sengaja mencari individu yang mempunyai ciri-ciri tersenarai 

sebagai informan kajian ini. 

Selepas mengenal pasti informan yang sesuai melalui kaedah persampelan bertujuan, 

pengkaji mendapatkan informan seterusnya melalui kaedah persampelan snowball. Persampelan 

Snowball juga dikenali sebagai persampelan rantaian atau persampelan berurutan, ia digunakan 

di mana seorang informan mengenal pasti informan yang lain (Bhardwaj 2019). Penyelidikan ini 

menggunakan pensampelan Snowball untuk memilih informan bagi memastikan pemahaman 

secara mendalam tentang gaya hidup peminat gelombang Korea. Menurut DeCarlo (2018), ia 

merupakan pendekatan yang berkesan untuk penyelidik mengkaji kumpulan atau tingkah laku 

yang distigma. Persampelan ini paling sesuai dengan sifat penyelidikan ini kerana peminat 

Gelombang Korea adalah besar di Malaysia. Oleh itu, mengenal pasti daripada sumber yang 

boleh dipercayai yang mengikuti data peminat mereka akan memberi manfaat yang besar untuk 

memilih pemberi maklumat untuk penyelidikan. Walaubagaimanapun, kajian ini hanya tertumpu 

kepada kumpulan peminat belia India di Malaysia yang aktif, iaitu yang berumur lapan belas 

tahun ke tiga puluh tahun.  

 

Pengumpulan Data 

 

Dalam konteks kajian ini, pengkaji memfokuskan kepada peranan media sebagai salah satu 

medium yang digunakan dalam kalangan peminat gelombang Korea. Pengkaji menggunakan 

kaedah temubual secara mendalam dengan peminat gelombang Korea di Malaysia untuk lebih 

memahami perspektif informan. Temubual ini dikendalikan secara semi-struktur dimana soalan 

temubual disediakan dan akan diedarkan kepada informan sebelum sesi temubual. Cara semi-

struktur ini tidak mengikat pengkaji untuk hanya bertanya soalan yang disediakan tetapi memberi 

peluang untuk bertanya soalan susulan untuk lebih memahami informan. Kaedah ini 

mewujudkan ruang yang selamat untuk informan untuk meluahkan ekspresi secara bebas dan 

lagi selesa. Proses temubual ini bermula daripada mendapatkan kebenaran informan sehingga ke 

proses akhir untuk memastikan data yang diperoleh adalah tepat dan sah. 

Soalan temubual yang disediakan oleh pengkaji adalah dalam dwibahasa iaitu, Bahasa 

Melayu dan Bahasa Inggeris untuk memudahkan informan dengan bahasa dan persekitaran yang 

mereka lebih selesa. Antara soalan yang disediakan adalah seperti berikut; 

 
NO BAHASA MELAYU BAHASA INGGERIS 
1. Bolehkah anda menerangkan bagaimana anda mula-mula 

berminat dengan Gelombang Korea (K-pop, K-drama, 

dsb.)? 

 

Can you describe how you first became interested in the 

Korean Wave (K-pop, K-dramas, etc.)?  

2. Platform media digital manakah yang anda 

mengutamakan penggunaan untuk mengakses kandungan 

Gelombang Korea, dan mengapa? 

 

Which digital media platforms do you primarily use to 

access Korean Wave content, and why?  

3. Berapa kerap anda terlibat dengan kandungan Gelombang 

Korea dan dalam cara apa (cth., menonton, berkongsi, 

mengulas, mencipta kandungan peminat)? 

 

How often do you engage with Korean Wave content, and 

in what ways (e.g., watching, sharing, commenting, 

creating fan content)?  

4. Pernahkah anda berhubung dengan orang lain (dalam 

talian atau luar talian) melalui minat anda terhadap 

kandungan Korea? Jika ya, bagaimanakah hubungan 

tersebut bermula dan berkembang? 

 

Have you connected with others (online or offline) through 

your interest in Korean content? If yes, how did those 

connections start and evolve?  

5. Adakah anda mengenal pasti sebagai sebahagian daripada 

komuniti peminat? Jika ya, apakah maksud identiti 

peminat itu kepada anda, dan bagaimana anda 

mengekspresikan? 

 

Do you identify as part of a fan community? If yes, what 

does that fan identity mean to you, and how do you express 

it?  

6. Pernahkah anda perasan sebarang amalan atau gelagat Have you noticed any specific practices or behaviors 

khusus dalam komuniti fandom anda yang unik atau 

penting (cth., projek peminat, hashtag, perang peminat, 

derma)? 

 

within your fandom community that are unique or 

important (e.g., fan projects, hashtags, fan wars, 

donations)?  

7. Pada pendapat anda, bagaimanakah penglibatan dalam 

fandom Gelombang Korea telah mempengaruhi 

hubungan anda dengan rakan sebaya, terutamanya 

mereka daripada latar belakang etnik atau budaya yang 

berbeza? 

 

How do you think being involved in Korean Wave fandom 

has affected your relationships with peers, especially those 

from different ethnic or cultural backgrounds? 

8. Adakah anda merasakan bahawa penyertaan anda dalam 

komuniti peminat ini telah membantu memupuk 

semangat kekitaan atau perpaduan dalam kalangan belia 

Malaysia, terutamanya merentasi kaum? 

 

Do you feel that your participation in these fan 

communities has helped foster a sense of belonging or 

unity among Malaysian youth, especially across racial 

lines? 

9. Adakah terdapat sebarang cabaran atau pengalaman 

negatif yang anda hadapi dalam komuniti peminat ini 

(cth., diskriminasi, pengecualian, salah faham budaya)? 

 

Are there any challenges or negative experiences you've 

faced as in these fan communities (e.g., discrimination, 

exclusion, cultural misunderstanding)?  

10. Pada pandangan anda, bagaimanakah platform digital 

membentuk atau mempengaruhi anda untuk mengalami 

fandom dan berhubungan antara satu sama lain, 

khususnya di Malaysia? 

 

In your view, how do digital platforms shape or influence 

you to experience fandom and connect with each other, 

specifically in Malaysia?  

Jadual 1: Soalan Temubual Mendalam 

 

Etika 

 

Difahamkan bahawa kajian kualitatif kerap melibatkan penyertaan orang ramai dalam 

persekitaran dan pergerakan harian mereka. Kajian lepas mendapati terdapat tiga jenis masalah 

yang boleh menjejaskan kajian kualitatif: hubungan penyelidik dan informan,  tafsiran subjektif 

pengkaji terhadap data, dan reka bentuk kajian (Ramos 1989; Angelica 2000). Dalam kajian ini, 

pengkaji telah mengambil langkah-langkah untuk mematuhi perlakuan beretika dan 

mengelakkan masalah yang dinyatakan. Sebelum memulakan sesi temu bual, pengkaji telah 

mengambil masa untuk mengenal dan memborak untuk membina hubungan yang selesa bersama 

informan. Selain itu, pengkaji menerangkan dan berkongsi butiran kajian kepada informan 

sebelum temu bual untuk memastikan informan dimaklumkan. Penyelidik menggunakan 

berbilang sumber untuk mengesahkan silang tema, mengukuhkan dakwaan keseluruhan teori. 

Oleh itu, etika kajian ini mengambil kira untuk memastikan mendapat persetujuan dan 

mengekalkan kerahsiaan pemberi maklumat. 

Sebagai langkah mematuhi etika kajian, pengkaji telah memohon kelulusan etika 

daripada Sekretariat Etika Penyelidikan Universiti Kebangsaan Malaysia untuk melaksanakan 

kajian ini. Prosedur permohonan ini merangkumi daripada perancangan kajian yang mendalam. 

Kelulusan permohonan telah diluluskan dengan kod JEP-2025-607 pada 21 Oktober 2025, di 

mana kelulusan ini adalah sah sehingga 8 Oktober 2028. 

 

3.2 Analisis Data 

 

Analisis tematik adalah teknik yang sering digunakan untuk menganalisis data kualitatif yang 

membantu penyelidik membangunkan corak makna untuk menyatukan idea yang berkaitan 

dengan set tertentu. Penggunaan analisis tematik menggalakkan perspektif yang pelbagai semasa 

pembangunan pengekodan yang merangkumi: 1) Didorong oleh teori 2) Didorong oleh 

penyelidikan 3) Didorong oleh data atau 5) Gabungan pendekatan deduktif dan induktif (Davide 

dan Peter, 2023). Langkah mempraktikkan analisis tematik terdiri daripada melihat, mengekod 

dan mentafsir data yang diperoleh. Selain itu, kaedah ini dibahagikan kepada empat tahap yang 

bermula dengan (1) melihat tema, (2) mengekod tema, (3) pembangunan kod dan akhirnya (4) 

analisis. Analisis ini dilakukan dengan definisi kategori yang jelas untuk menjawab objektif 

penyelidikan ini (Boyatzis 1998; Peter 2023). Kajian ini yang bertujuan untuk menerangkan 

fenomena Gelombang Korea dalam kalangan belia India di Malaysia, menggunakan analisis 

tematik melalui pendekatan gabungan deduktif dan induktif untuk menganalisis data yang 

dikumpul. Menurut Peter (2023), penggunaan analisis tematik adalah amat sesuai bagi kajian 

yang ingin mengkaji pemahaman, pengalaman atau penyampaian suatu fenomena.  

 

3.3 Kawasan Kajian 

 

Kajian ini memberi tumpuan kepada golongan belia India di Malaysia yang berumur antara 

sembilan belas hingga tiga puluh tahun. Informan kajian dipilih daripada pelbagai lokasi di 

seluruh Malaysia, tanpa mengehadkan penglibatan mereka kepada satu kawasan geografi 

tertentu, bagi memastikan kepelbagaian pengalaman dan perspektif dapat diwakili. 

 

4. Dapatan dan Perbincangan 

 

4.1 Peranan Platform Media Digital sebagai Pengantara 

 

Platform media digital memainkan peranan sebagai medium yang membolehkan peminat 

Gelombang Korea, terutamanya belia India Malaysia untuk mengakses, mengambil bahagian dan 

mengekalkan penglibatan mereka tanpa mengira skala penglibatan mereka. Elvionita (2022) 

menjelaskan peranan media sosial sebagai satu medium pengantara yang digunakan oleh netizen 

untuk mengekspresi diri tanpa mendedahkan identiti mereka.  

Evolusi media daripada tradisional ke digital terus mempengaruhi penglibatan serta gaya 

hidup mereka. Berdasarkan kepada kerangka teori Hepp, kajian ini mendapati bahawa pada 

asalnya, informan hanya mempunyai akses kepada media nasional yang terhad dengan pilihan 

konten. Evolusi media memberi peluang kepada belia India ini untuk meneroka pilihan media 

kerana mempunyai kemudahan akses melalui media digital. 

 

“It was on Channel U from... Last time we had... Singapore channel. So it was Channel U and I 

used to watch with my mum K-dramas.” 

-Informan 1 

 

“...So that time like, I think like for us in Malaysia, like I think for Astro especially, I think every 

year they have this one period where they open all the channels for free…” 

-Informan 2 

 

Kini, dengan perkembangan teknologi media, akses kepada media digital adalah lebih 

mudah melalui saluran seperti YouTube, TikTok dan Instagram yang menjadi pusat utama untuk 

informan-informan ini untuk menonton muzik video, suntingan peminat dan mengikuti 

perkembangan harian idola. Digital media lain yang sering digunakan dalam kalangan informan 

adalah Twitter yang lebih dikenali sebagai X yang digunakan untuk berita terkini dengan pantas. 

Telegram juga digunakan sebagai ruang komunikasi, terutamanya antara peminat Gelombang 

Korea di Malaysia untuk penyelarasan logistik konsert, perbincangan tentang “fanchant” dan 

“fanproject”, dan urusan perdagangan “photocard”. Platform penstriman seperti Spotify dan 

Netflix menjadi platform penstriman utama selain YouTube. Selain itu, media digital 

membolehkan kandungan diterjeahkan ke dalam bahasa Inggeris atau bahasa Melayu yang 

memudahkan belia India yang mungkin tidak memahami bahasa Korea untuk terlibat 

sepenuhnya dalam perbincangan global.  

 

“And for K-pop, it was YouTube. But now, because of TikTok and Instagram, I'm following half 

of the EXO members on Instagram. So I see their stories and posts. And I'm following videos 

also. And mostly TikTok I think. Right now, it's these three…..There's a Telegram group for K-

pop fans. So that's where you can interact with Malaysian K-pop fans.” 

-Informan 1 

 

4.2 Ciri-ciri Komunikasi dan Wacana  

 

Wacana fandom yang dipupuk oleh belia India Malaysia dalam ruang digital dicirikan oleh 

identiti kumpulan yang kuat dan amalan kolektif yang unik. Informan secara jelas menggunakan 

label identiti seperti EXO-L bagi peminat kumpulan EXO, BLINK bagi peminat kumpulan 

BlackPink, dan ARMY bagi peminat kumpulan BTS untuk mengenalkan diri mereka dan 

memberi imej mereka dalam ruang digital. Walaupun dari perspektif berkuasa (authority-

defined) mereka dikenali sebagai belia India Malaysia, tetapi dalam ruang digital dari perspektif 

amalan rutin dan interaksi mereka dikenali sebagai label fandom. Amalan menggunakan label 

diri untuk membentuk identiti mereka dalam platform digital ini memberi ruang kepada individu 

untuk mengekspresikan diri tanpa kekangan. 

 

“...Because to me, calling yourself part of the fandom means you interact more, more 

commenting, more involved in the fandom…” 

-informan 1 

 

Selain itu, hasil daripada komunikasi dan perbincangan melalui media sosial, wujudnya 

persetujuan kolektif untuk menetapkan warna tema pakaian untuk menghadiri konsert. Sebagai 

contoh, memakai pakaian bertemakan warna jingga untuk konsert EXO-SC atau warna kuning 

untuk konsert Suho. Wacana sokongan melalui projek sumbangan dan penggunaan hashtags  

untuk meluaskan penyebaran idea melalui media sosial turut dilakukan.  

 

“But I did notice there's a lot of donations. The EXO-L in Korea especially, they're quite rich. 

They have a lot of donation projects…” 

-Informan 1 

 

“... like few thousands where they we were all discussing like during the encore part of the 

concert like at the end of the one so like maybe we all could chant like oh like we want encore…” 

-Informan 2 

 

Seperti mana wacana media digital mempunyai kebaikannya, ia juga mempunyai 

keburukannya. Wacana konflik yang sering berlaku adalah antara fandom untuk 

mempertahankan kumpulan peminat masing-masing. Antara contoh yang diberikan oleh 

informan adalah persaingan antara peminat dua kumpulan lelaki K-pop yang besar iaitu EXO-L 

dan ARMY yang mencetuskan ketegangan atau persekitaran yang toksik dalam talian. Ini 

menyebabkan sesetengah belia memilih untuk menjadi peminat pasif bagi mengelakkan 

pengaruh negatif. 

 

“From my experience, people will be judgemental if you like more than one group or if you're 

new to the fandom.” 

-Informan 5 

 

4.3 Kesepaduan Sosial Rentas Etnik 

 

Penglibatan dalam fandom Gelombang Korea menjadi pemangkin kepada integrasi sosial yang 

membolehkan belia India merentasi sempadan etnik dalam konteks Malaysia yang pelbagai 

kaum. 

Gelombang Korea memberi satu titik persamaan yang membolehkan belia India 

berinteraksi dengan rakan berbangsa Melayu dan Cina. Hallyu dijadikan sebagai topik permulaan 

komunikasi yang mengeratkan lagi hubungan antara satu sama lain, terutamanya apabila 

dirasakan hubungan antara satu sama yang masih renggang. Hallyu bukan sahaja menyatukan 

belia berbilang bangsa tetapi juga menggalakkan kesepaduan intra-etnik, di mana informan 

berkongsi bahawa Gelombang Korea menjadi medium alternatif bagi belia India yang tidak fasih 

berbahasa Tamil untuk berinteraksi dan diterima dalam komuniti rakan sebaya India yang lain 

disebabkan oleh titik persamaan ini.  

 

“...So it was very difficult for me to interact with the Indian community in my university. But 

through K-pop, I got to know my roommate. So she helped me get more interactive with people, 

with her friends as well.” 

-Informan 1 

 

“...when I started watching K-drama then like I could have conversations with them (Malay 

classmates)...” 

-Informan 2 

 

“So I would say it does bring me closer and my friends mostly here are Chinese so they do listen 

to a lot of different groups so I feel it broadened my K-pop groups, like K-pop listening also.” 

-Informan 4 

 

 

“...So it helps us to connect in a different way other than because we're just working 

together…So it brings us closer in a way that other things also do.” 

-Informan 6 

 

Penglibatan dalam fandom Gelombang Korea ini menyatukan identiti sebagai Belia 

Malaysia kerana dalam wacana fandom, semua orang dilihat dan dianggap sebagai peminat dan 

bukannya mengikut kaum. Amalan ini memupuk rasa kepunyaan (sense of belonging) di mana 

belia membandingkan budaya Korea dengan budaya Malaysia secara kolektif, yang secara tidak 

langsung menyatukan mereka sebagai satu bangsa. 

 

“... And we are basing it off of our Malaysian culture. Like not Malay, Chinese, Indian. We see 

from one country versus another. So I think because we are seeing another culture, it makes us 

to unite as one culture as well. One country becomes one culture, Malaysian culture.” 

-Informan 6 

 

Walaupun secara amnya, penglibatan dalam fandom Hallyu membawa kesepaduan, 

terdapat juga konflik dalaman komuniti India di mana belia sering berhadapan dengan stereotaip 

tentang penampilan dan gaya hidup yang bertentangan dengan budaya India. Hal ini menjadi 

halangan untuk meluahkan ekspresi mereka tentang minat terhadap budaya dan estetika Korea 

tanpa bebas. Sering kali, perbezaan antara media Bollywood dengan media Korea dibandingkan 

untuk mewujudkan stereotaip ini. 

 

“... as Indians, we are more expected to like Indian music, Tamil music, Bollywood music, and 

liking all the K-pop and like J-pop or whatever is like, you know, it's like not so well-known at 

that time when we were younger.” 

-Informan 4 

 

“…so whenever I shared the Korean side to my Indian friends uh Indian family or stuff like that 

sometimes yes I do receive criticism like oh you are watching there like everyone looks the same 

uh they are they are not like pretty in real life like uh yeah they did plastic surgery and all that I 

do receive criticism like that….” 

-Informan 2 

 

5. Rumusan dan Cadangan 

 

Secara kesimpulan, dapatan awal ini menyokong bahawa mediatisasi budaya popular mampu 

meruntuhkan tembok stereotaip etnik dan membina jambatan komunikasi baharu yang lebih 

harmoni merentas etnik. Kajian ini akan diteruskan ke fasa lapangan sebenar dengan saiz sampel 

yang lebih besar untuk memperkukuh kesahan (validity) dan kebolehpercayaan (reliability) 

dapatan, seterusnya menyumbang kepada ilmu dalam bidang komunikasi digital dan hubungan 

etnik di Malaysia. 

 

Penghargaan 

 

Setinggi-tinggi penghargaan diucapkan kepada Institut Kajian Etnik (KITA) atas pembiayaan 

yang diberikan bagi menjayakan kajian ini. 

 

Konflik Kepentingan: Pengkaji tidak mempunyai konflik kepentingan dalam kajian ini.  

